
SANOATDA TABIIY GAZNI QAZIB OLISH VA UNI QAYTA ISHLASHDA ENERGIYA 

SAMARADORLIKNI OSHIRISHNING IMKONIYATLARI 

Sadullayev N.N., Murtazoyev F.F. 

           Annotatsiya. Ushbu maqolada gaz qazib chiqarish va qayta ishlash bo’yicha qilingan ilmiy ishlarning ahamiyati 
va kelgusida energiya samaradorlikni oshirishdagi imkoniyatlar xususida so‘z boradi. 

Аннотация. В статье обсуждается важность научной работы в области добычи и переработки газа, 
а также возможности будущего повышения энергоэффективности. 

Mamlakat, mintaqa yoki butun dunyoning energiya iste’moli prognozi asosiy iqtisodiy 
ko‘rsatkichlar va demografik o‘sish bilan belgilanadi. Energiya iste’molining o‘sishi aholi farovon-

ligining oshishi bilan bog‘liq. Shuningdek, jahonning yetakchi mamlakatlari neft-gaz sanoatini 

rivojlantirish va takomillashtirishning asosiy yo‘nalishlari deb quyidagilarni hisoblashadi [1]: 
 mavjud texnologiyalarning energetik samaradorligini oshirish usullarini ishlab chiqish; 

 texnologiyalarning ekologik samaradorligini oshirish; 

 energiya tejamkor texnologiyalarni joriy etish orqali iqtisodiy ekologik barqarorlikni 

ta’minlash; 
 muqobil energiya manbalaridan foydalangan holda texnologiyalarni ishlab chiqish. 

Aholi energiyaga bo‘lgan talabning ko‘payishi, birlamchi energetik resurslarning 

cheklanganligi va jahonda energiya resurslar narxining qimmatlashuvi uglevodorod yoqilg‘ilari 

(neft-gaz) dan ratsional foydalanishning dolzarbligini oshirmoqda. Respublikamizda energiya ishlab 

chiqarishda gazning ulushi 80-90 % ni tashkil qiladi. So‘nggi besh yilda respublikada elektr 
energiyasi ishlab chiqarish hajmi 62,4 mlrd kvt*soatdan 74,3 mlrd kvt*soatga yoki 19% ga oshgan 

bo‘lib, bunda sanoat korxonalarining ulushi umumiy iste’molga nisbatan 25% dan 50% gacha ortdi. 
Energiya resurslari iste’moliga bo‘lgan talabning oshib borishi sharoitida ulardan oqilona 

foydalanish masalalari bilan bir qatorda energiya resurslarining ishlatilish samaradorligini baholash 

masalasi ham muhim bo‘lib hisoblanadi. 

O‘zbekiston Respublikasi Prezidenti tomonidan imzolangan “O‘RQ-940-son” qonunga 

muvofiq energiyani tejash va undan oqilona foydalanish energetika siyosatining ustuvor 

vazifalaridan etib belgilandi [2]. Tabiiy resurslarga boy diyorimizda energiyaga bo‘lgan talabning 

katta qismini tabiiy gaz orqali qondiramiz. Ya’ni tabiiy gaz qazib olish va uni qayta ishlash orqali 

turli mahsulotlar olish yoki elektr energiyaga aylantirish hamda issiqlik energetikasi tizimida 

birlamchi yoqilg‘i sifatida asosiy resurs hisoblanadi. Gazni qazib chiqarish hamda qayta ishlash 

korxonalarida iste’mol qilinadigan o‘z ehtiyoj energiyasi ham salmoqli hisoblanadi . “stat.uz” sayt 

[3] ma’lumotiga ko‘ra quyidagi 1-va 2-rasmlarda keltirilgan ma’lumotlarni olish mumkin. Ko‘rinib 
turibdiki, 2023-yilda ishlab chiqarilgan umumiy energiyaning 84.2% ni ishlab chiqarish tashkil 

etgan. Bu ko‘rsatkich 2024-yilga kelib 84.8% ni tashkil etgan.  

2-rasm. 2024-yilda ishlab chiqarilgan energiyaning taqsimoti 
 

Bundan ma’lum bo‘ladiki, energiya iste’molida sanoatning ulushining oshishi, ushbu ishlab 
chiqarish tizimidagi sanoat mexanizmi, dastgoh-qurilmalar soni hamda ko’lami kengayganini 
bildiradi. Bu esa sanoat yo’nalishlarida, ya’ni sanoat tarmog’idagi korxonalarda optimal ish 
rejimlarini tashkil etish orqali energiya samaradorlikka erishishni taqozo etadi. 

 Gazni qayta ishlash korxonalarida energiya samaradorlikni oshirish bo‘yicha ko‘plab olimlar 

ilmiy izlanishlar olib borganlar. Dolgotovskiy Igor Vladimirovich o‘z ilmiy ishlarida elektr 

energiyasi va gaz iste’molining kombinatsiyalashgan tizimining metodikasini ishlab chiqqan, 
matematik modelini tuzgan bo‘lib, iqlim omillarining ta’siri baholagan [4], Shomova Tatyana 
Petrovna kabi olimlarning ilmiy izlanishlarida issiqlik nasoslarining ish rejimlari ishlab chiqilgan, 

monitoring qilingan. Issiqlik nasoslari energiya samarador ish rejimlarining matematik modelini 

yaratilgan [5]. 

 Hozirgi vaqtda yurtimizda 250 ga yaqin uglevodorod koni bo‘lib, ularning yarmidan ko‘pi 
istiqlol yillarida ochilgan. Shu bilan birga mutaxassislarning fikricha, qazib chiqarish murakkab 

bo‘lgan qatlamlarda katta miqdordagi neft va gaz zaxiralari mavjud. Bu esa mazkur zaxiralarni 
chiqarib olishga tayyorlash uchun mamlakatimiz va xorijda ishlab chiqarilgan ilg‘or 
texnologiyalardan foydalanishni talab etadi. Shu nuqtayi nazardan mamlakatimiz olimlarining bu 

yo‘nalishda olib borayotgan ilmiy izlanishlarini amaliyotga faol tatbiq etish neft va gaz konlarining 
resurslaridan samarali foydalanish bilan bir qatorda mahalliy ilmiy jamoatchilikning ishlab 

chiqaruvchilar bilan hamkorligini kengaytirish imkonini beradi [6].  Shuningdek, Qurbonov Nurbek 

Nurillo o‘g‘li ham o‘zining “Energiya resurslari ishlatilishi samaradorligini baholash usullari va 
algoritmlari” mavzusidagi dissertatsiyada ham yer qa’ridan qazib olinadigan mavjud energiya 
manbalarini qazib olishni tashkil etish va ularning monitoringini amalga oshirish borasida 

ma’lumotlar jamlangan. Energiya isteʼmoli samaradorligini baholashda energiya sarfining 
solishtirma sarfi, energiya isroflari va ekologik taʼsir ko‘rsatkichlarini aniqlash usuli va algoritmlari 

yaratilgan. Natijada, mazkur ko‘rsatkichlarning natijaviy qiymatlari asosida energiya sig‘imlilikni 

aniqlash, energiya samaradorligini baholash hamda taklif etilgan tashkiliy texnik tadbirlarning joriy 

etilishi natijasida elektr energiyasi isteʼmolini 3% gacha kamaytirish imkoni yaratilgan [7]. Qobilov 
Nodirbek Sobirovichning “Neft va gaz quduqlarini burg‘ulash uchun samarador moylovchi 

materiallar va og‘irlashtirilgan burg‘ulash eritmalarini ishlab chiqish” mavzusidagi (Dsc) 
dissertatsiyasida ham neft-gaz qazib olish va qayta ishlashdagi qoldiq, ya’ni chiqindi materiallardan 
burg‘ulash eritmalari va moylovchi materiallarni olish texnologiyasini ishlab chiqish orqali resurs 

tejamkorligiga hamda energiya isrofini kamaytirishga erishish mumkinligi qayd etilgan [8].  

 Jahonda va yurtimizda qilingan ilmiy izlanishlarni tahlil qilib ko‘rib quyidagi xulosaga 

qildik: gazni qazib chiqarish va qayta ishlash korxonalarida energiya samaradorligini oshirish 

yuzasidan quyidagilarni amalga oshirish lozim: 

1.  Issiqlik almashinish jarayonlarini optimallashtirish: gazni qayta ishlashda issiqlik energiyasini 

maksimal darajada qayta ishlash va yo‘qotishlarni kamaytirish [9]. 
2. Qayta tiklanadigan energiya manbalarini qo‘llash: Quyosh yoki shamol energiyasidan 

foydalanib yordamchi jarayonlarni energiya bilan ta’minlash bo‘yicha tadqiqotlar [10]. 
3. Energiya monitoring tizimlari: IoT va sun’iy intellekt asosida energiya sarfini real vaqt rejimida 

kuzatish va boshqarish usullarini ishlab chiqish [11]. 

 Ushbu tahlillar shuni ko‘rsatadiki, gazni qazib chiqarish va qayta ishlashda energiya 

samaradorlikni oshirish imkoniyatlari keng bo‘lib, ulardan dolzarbligi hamda samaradorlikni 

oshirish imkoniyati kengligi bilan ajralib turgan “issiqlik almashinish jarayonlari”da sarf bo‘luvchi 

energiya iste’molini optimallashtirish muhim hisoblanadi. 

